
Chünigs- & Spiliabä: DI, 06.01.2026 

Ä Landjuig mitere super Presidäntin? Das si mir! Aber ä Landjugi mitemne 
super Chünig? Das fäut üs no! Drum träffe mir üs am Abä vom Drüchünigstag im 
Klubrum u finge dr Chünig oder d Chünigin use. Chunnsch uf di 20:15 o es Stück 
vom Chueche cho schnouse? Mir spiele de ono paar Spieli u stosse zäme ah. 
Ahmäude darfsch di bir Jasmin. 

Theater LJ Schallenberg: DO, 15.01.2026 
 D Landjugi Schallenberg präsentiert a däm Donnstigabä ds Theater 
«Hotel Tra(gö)dia». Was ih däm Hotel gnau abgeit, wei mir natürlech 
wüsse. Dr Ändu organisiert dä Ahlass für üs – merci viu mau! 

Skiweekend Wiudhuus: FR-SO, 16.-18.01.2026 
Wi jedes Jahr heissts wieder: Ab auf die Piste! Hüür göh mir ih ds 
Wildhuus. Mir si scho veiechli ä Truppe, wo unbedingt dä 
Toggeburger-Schnee wot gseh. Mir si scho 34 Nase u faus di ds 
Fieber ono packt, darfsch di so zackig wis nume geit bir Linda 
mäude. Vilech verwütschisch no eis vo dä letschte Plätzli. 

Fondue Ängstligealp: SO, 25.01.2026 
Sones Fonude imne Iglu - das tönt eifach scho obe use! Imne Fondue-
Iglu uf dr Ängstligealp löh mirs üs so richtig la guet gah. Bisch o 
drbi? Dr Üelu fröit sech uf dini Ahmäudig. Chlini Info vorwäg: D 
Plätzli si begränzt. Drum isch dr Ender dr Gschwinder.  

Glüehwy süüfle: DI, 27.01.2026 
D Andrea tischet a däm Zistigabä es feins Glüehwy uuf u 

mir stosse zäme ah! Fröisch di oscho uf dä gmüetlech Abä? 
De mäud di doch grad itz bir Andrea ah. Das Zäme-sii startet uf 

di 20:00 bir Andrea ds Utzige.  

Ice Party: FR, 30.01.2026 
Chunnsch o zur Landjugi Untere Emme cho fiire? Ihri jährlechi Ice Party steit 
wieder vor dr Tür u mir aus Chiubi-fans chöi da eifach nid fähle. Träffpunkt isch uf 
di 21:00 bim Klubrum u d Jasmin isch d Tätschmeisterin vo däm Usgangsabä. 

Neumitgliederässe mit Hordehöck: SA, 31.01.2026 
Ar disjährige HV hei mir wieder ä Tschuppele Nöimitglieder dörfe 
ufnäh. Dr Vorstand ladet di nöiie Gsichter ah däm Samstigabä ganz 
härzlech zumne Ässe ih. Es git zum Znacht Fajita u de ono es chlins 
Dessertli. Abem 21:00 si o di aute Hase wiukomme – es git nämlech 
no ä Hordehöck!  

Kajaktour: SO, 01.02.2026 
Jep, du hesch richtig gläse: Mir göh im Winter ga Kajak fahre! We 
du dä Usflug o möchtsch miterläbe, darfsch di bir Andrea ahmäude. 
Ds Kajak fasset üs de a däm Sunntignami am 13:15 ds Bönige u när 

geits ab ufe u übere Brienzersee. D Plätz si uf 12 Persone begränzt. 

Schlöfle: DO, 12.02.2026 
Dass mir nid öppe vergässe, wime arschglatti Zyte überläbt, göh mir üsi Schlöfli-
Skills wieder ga uffrüsche. Bisch o drbi? D Linda entfüehrt üs 
uf ds Ischfäud uf Langnou u nimmt o grad aui Ahmäudige 
entgäge. Mir träffe üs uf di 19:00 bim Klubrum.  

Schlittle: SA, 14.02.2026 
Schnee isch guet. Aber ä ganze Samstig lang im Schnee ga schlittle, 
das isch no besser! Chunnsch o mit? De mäud di bim Yannik ah. Vorgseh isch 
Grinduwaud. Aber we du lieb fragsch, darfsch du o dini eigeti, schlittetouglechi 
Destination id Rundi wärfe. Wär weiss, vilech wird si bewiuiget.  



Theater LJ Frienisberg-Süd: SO, 15.02.2026 
D Frienisbärger si o wieder es Theater am Ihstudiere u mir wei ds 

Ergäbnis ga luege. Aui witere Infos schickt d Andrea no ih Chat. Du darfsch o grad 
bi ihre platziere, we du o mitchunnsch. 

Fasnacht: FR & SA, 20. & 21.02.2026 
O das Jahr si mir wieder mitemne Stand ar Bärner 
Fasnacht verträte. Ds OK git aui Infos no im Chat düre u fröit 
sech scho itz wieder uf freiwiuegi Häufer/inne! Es isch sicher 
wieder ä super Ahlass mit ganz viu Konfetti!  

Regioversammlig: FR, 27.02.2026 
Ar Versammlig vor Region West vernimmtme di nöiste News u öppis Wichtigs 
zum Abstimme/Wähle isch o immer drbi. Zyt o Ort git dir d Linda no düre. Eis 
isch afe klar: Ahmäude darfsch di o grad bir Linda u d Versammlig isch 
irgendwo im Rüegsbächler-Land. 

Curle: SA, 28.02.2026 
Ufem Isch ga desume schlöfle si mir scho. Itz geits ab uf d 
Curlingpiste! Dini Ahmäudig darfsch am Bärni zuecurle. Je 
ender, je besser – es het nämlech genau 20 Plätz. Starte 

duet das rütschige Abentür uf di 19:30 ds Thun. 

Regio-Skirenne: SO, 01.03.2026 
We du scho lang einisch hesch wöue bewiise, dass du dr Schneust oder di 
Schneusti bisch, de isch das di Momänt! Es isch nämlech es Skirenne vor 
ganze Region West. Dass du ömu sicher ä Startnummere überchunnsch, 
muesch di hurti bim Simu ahmäude. När geits gli ab uf d Elisge u mir 
drücke dir natürlech scho itz d Düüme für das Renne!  

Schwizerischi DV: SA & SO, 07. & 08.03.2026 
Ar schwizerische Delegierteversammlig chöme aube Landjügi-Lüt us dr ganze 
Schwiz zäme. Hüür fingt dä Ahlass sogar bi üs ir Region statt u mir Worbletaler si 
für d Organisation zueständig. Mir bruche ah dene zwöi Täg flissegi Häufer/inne u 
si drum sehr dankbar, we du di beide Date scho mau ir Agenda ihschribsch. 

Holiday Night: FR, 13.03.2026 
Zu dä Rüegsbächler ga feschte, isch no immer ä gueti Idee gsi! Was wotme scho 
meh aus ä «Holiday Night»? Mir gseh üs uf di 21:00 bim Klubrum u rücke när 
zäme us. Ahmäude darfsch di bir Linda. 

Pyjama Party: SA, 21.03.2026  
Feschtä ih normale Chleider isch Schnee vo gester. Itz stigt di ächti Party im 
Pyjama! We di inner Partyvogu scho desume gumpet, de muesch unbedingt dis 
lustigste/wiudischte/geilschte Pyjama füre näh. När bruchts nume no ä Ahmäudig 
bir Nadine u de träffe mir üs uf di 21:00 im 
Klubrum. Für ds tollschte Pyjama gits natürlech 
ä Priis! 

Kart fahre: SA, 28.03.2026 
Es isch wieder Zyt fürne wiudi Zyt! Chunnsch o mitem Kart cho desume 
freesä? Dr Yannik nimmt dini Ahmäudig entgäge. Stattfinge duet das Renne 
am Samstignami im Race-Inn ds Roggwil. 

Pizza främsle: DI, 31.03.2026 
Louft dir oscho ds Wasser im Muu zäme, we du ane Pizza Prosciutto, Diavolo, 
oder Hawaii dänksch? Du muesch di zwar no chli gedoude, aber zum Abschluss vo 
däm Programm göh mir id Pizzeria Emmenbrücke ds Lützuflüeh ga Pizza främsle. 
Ahmäude darfsch di bir Nadine u de gseh mir üs uf di 20:00 dert!  

 

Vorschou 

- Ostermäntiger: 06.04.2026  Bärni 
- Utzigen Chilbi: 17. & 18.04.2026 

- Mittelländisches Schwingfest: 10.05.2026  Linda 
 


